
तारांकित प्रश्‍न संख्‍या *133
(उत्‍तर देने की तारीख 03.12.2012)
वैज्ञानिक तथा औद्योगिक अनुसंधान परिषद् द्वारा 
ग्रामीण क्षेत्रों और छोटे नगरों पर ध्‍यान दिया जाना
*133. श्रीमती वसन्‍ती स्‍टान्‍ली : 


क्‍या विज्ञान और प्रौद्योगिकी मंत्री यह बताने की कृपा करेंगे कि:

(क)
क्‍या वैज्ञानिक तथा औद्योगिक अनुसंधान परिषद् ग्रामीण क्षेत्रों और छोटे नगरों को प्रौद्योगिकी से होने वाले लाभ के संबंध में अवगत कराने की दृष्टि से इन क्षेत्रों और नगरों की ओर अपना ध्‍यान केन्द्रित कर रही है; और   
(ख)
यदि हां, तो परिषद की सूची में तमिलनाडु के कितने ग्रामीण क्षेत्र और छोटे नगर सम्मिलित हैं?
उत्‍तर
विज्ञान एवं प्रौद्योगिकी मंत्री तथा पृथ्‍वी विज्ञान मंत्री
(श्री एस. जयपाल रेड्डी)
(क) और (ख) : विवरण सदन के पटल पर रख दिया गया है ।
दिनांक 03.12.2012 को उत्‍तरार्थ राज्‍यसभा के तारांकित प्रश्‍न संख्‍या *133  के भाग (क) और (ख) के उत्तर में निर्दिष्‍ट विवरण
(क)
जी हां । वैज्ञानिक तथा औद्योगिक अनुसंधान परिषद (सीएसआईआर) सामाजिक-आर्थिक विकास के लिए आवश्‍यक ज्ञानाधार उपलब्‍ध कराता रहा है । सीएसआईआर ने ‘सीएसआईआर-800’ नामक कार्यक्रम चलाया है, जिसका मुख्‍य उद्देश्‍य आर्थिक पिरामिड के सबसे निचले पायदान पर स्थित लोगों की जीवन-गुणवत्‍ता में सुधार करने के लिए वांछित वैज्ञानिक एवं प्रौद्योगिकीय अंतराक्षेप उपलब्‍ध कराना और अरूचिकर कार्य को समाप्‍त करना है । इस कार्यक्रम के माध्‍यम से सीएसआईआर द्वारा सीएसआईआर ‘प्रौद्योगिकी-समर्थित ग्राम’ (टेकविल) नामक की गई पहल, प्रौद्योगिकीय अंतराक्षेपों तथा कौशल विकास एवं उन्‍नयन के लिए प्रासंगिक है । 

सीएसआईआर ने रोजगार सृजन को बढ़ावा देने के लिए गांवों को अपनाया है । इस प्रकार इसने समुदाय सहभागिता के माध्‍यम से उत्‍तरांचल में जिरेनियम तथा जम्‍मू एवं कश्‍मीर में लैवेण्‍डर की वाणिज्‍यक कृषि को उत्‍प्रेरित किया है । इस आद्योपांत (एंड टू एंड) मिशन में किसानों को न केवल जिरेनियम और लैवेण्‍डर की कृषि में अपितु तेल निष्‍कर्षण में भी प्रशिक्षित किया गया है । इसी प्रकार से मैंथा की महत्‍वपूर्ण किस्‍मों के विकास और बृहत मात्रा में उनके कृषि-फैलाव के माध्‍यम से सीएसआईआर द्वारा किए गए प्रयास उल्‍लेखनीय हैं । इन प्रयासों से सीएसआईआर मैंथोल मिंट तेल के उत्‍पादन और निर्यात में विश्‍व में नेतृत्‍व की स्थिति हासिल कर पाया है ।


सीएसआईआर ने मिज़ोरम (आइजोल) तथा अरुणाचल प्रदेश (पाशीघाट) में पश्‍च फसल केन्‍द्र (पोस्‍ट हार्वेस्‍ट सेंटर्स) स्‍थापित किए हैं । इन केन्‍द्रों का मुख्‍य उद्देश्‍य इस क्षेत्र के स्‍थानीय किसानों के कृषि उत्‍पादों में मूल्‍य अभिवृद्धि करके उनकी सहायता करना है । इन केन्‍द्रों में अदरक, इलायची, हल्दी, मिर्ची आदि के अत्‍यधिक दक्ष शुष्‍कन और प्रक्रमण की प्रौद्योगिकी मौजूद है । ये किसान इन संसाधन केन्‍द्रों को अपने उत्‍पाद 20 से 25% अधिक दामों पर बेच पाते हैं । इस प्रकार सीएसआईआर के ये पश्‍च फसल प्रौद्योगिकी केन्‍द्र प्रत्‍यक्ष रोजगार का सृजन कर रहे हैं ।

सीएसआईआर के इन प्रयासों के निम्‍नवत् परिणाम निकले हैं : सगंध उद्योग के सृजन के माध्‍यम से कश्‍मीर घाटी में जन सशक्तिकरण; पादप उत्‍पादकता में वृद्धि करने हेतु बायोइंनोकुलैट्स का विकास, राज्‍य सरकार के साथ भागीदारी करते हुए उत्‍तर प्रदेश के किसानों में बड़े पैमाने पर इनका प्रचार किया गया और इससे कृषि उत्‍पादकता में वृद्धि हुई; मशरूम प्रौद्योगिकी अंतरण और प्रशिक्षण जिससे उत्‍तर-पूर्वी राज्‍यों में ग्रामीण महिलाएं लाभान्वित हुई हैं; आर्थिक विकास के लिए सजातीय उत्‍पादों को बढ़ावा देना जिससे मणिपुर की महिला उद्यमी लाभान्वित हुई हैं ।

सीएसआईआर ने ग्रेनाइट सिरामिक टाइलों में यूक्रेन क्‍ले के देसी प्रतिस्‍थापक का विकास किया है जिससे यूक्रेन क्‍ले की आवश्‍यकता लगभग 20% प्रतिशत से घट कर लगभग 1% रह गई है । इसकी वजह से गुजरात में भारी आर्थिक अंतर आया है और राज्‍य के छोटे और मझौले उद्यमी लाभान्वित हुए हैं ।
सीएसआईआर ने गत वर्षों में निम्‍नवत हेतु अनेक प्रौद्योगिकियां विकसित की हैं : खाद्य एवं खाद्य संसाधन; भवन एवं निर्माण; जल को पीने योग्‍य बनाने के कार्य में वृद्धि; पर्यावरण एवं स्‍वच्‍छता; लाभदायक पादपों की कृषि एवं प्रक्रमण; ग्रामीण सड़कें; फार्म मशीनरी; सौर रिक्‍शा (सोलेक्‍शा); चर्म; पॉटरी आदि । विकसित इन प्रौद्योगिकियों का अनेक राज्‍यों में लाभप्रद उपयोग किया गया है जिससे गांव और छोटे शहर लाभान्वित हो रहे हैं । 
सीएसआईआर सूक्ष्‍म, लघु और मझौले उद्यमों (एमएसएमई) के प्रौद्योगिकीय आधार में वृद्धि करने के लिए आवश्‍यक वैज्ञानिक एवं प्रौद्योगिकीय अन्‍तराक्षेप उपलब्‍ध कराने के लिए राष्‍ट्रीय नवोन्‍मेष परिषद (एनआईएनसी) के साथ भागीदारी कर रहा है । सीएसआईआर ने इस प्रयोजनार्थ छ: समूह अपनाए हैं । ये हैं (1) आम समूह, कृष्‍णागिरि (2) पीतल समूह, मुरादाबाद (3) बांस समूह, अगरतला (4) ऑटो समूह, फरीदाबाद (5) आयुर्वेद समूह, थ्रिसूर और (6) जीवविज्ञान समूह, अहमदाबाद । इस केन्द्रित प्रयास के भाग के रूप में सीएसआईआर ने निम्‍नवत का विकास किया है : कृष्‍णागिरि आमों की भण्‍डारण आयु को 7 दिनों से बढ़ाकर 35 दिन करने के लिए प्रोटोकॉल; पीतल समूह, मुरादाबाद हेतु लैकर विकसित किया है ताकि मुरादाबाद में पीतल से बनी शिल्‍पकृतियों को चीन के उत्‍पादों की तुलना में अधिक चमकदार बनाया जा सके; और अगरतला बांस समूह हेतु, अगरबत्तियां बनाने के लिए जिगेट बाइंडिंग मैटिरियल का सस्‍ता विकल्‍प विकसित किया गया है । 
(ख) 
सीएसआईआर तमिलनाडु राज्‍य में अपने ज्ञानाधार का प्रचार-प्रसार करता रहा है । परिणामस्‍वरूप तमिलनाडु के अनेक ग्रामीण क्षेत्रों और छोटे शहरों में अनेक प्रौद्योगिकियां उपयोग में लाई जा रही हैं । ऐसे ग्रामीण क्षेत्रों/छोटे शहरों के कुछ नामों में निम्‍नवत सम्मिलित हैं : गांव सेतूरापट्टी, तिरुचिरापल्‍ली जिला (डिफ्लोराइडेशन प्रौद्योगिकी); गांव साहूपुरम, तूतीकोरिन जिला, और गांव मार्कणम, विलूपपुरम जिला (नमक की गुणवत्‍ता और पैदावार में वृद्धि करने हेतु प्रौद्योगिकी); गांव कुलसेकरनपट्टिनम, तूतीकोरिन जिला, रामनाथपुरम जिला के गांव, पम्‍बन द्वीप और पूल्लिवासल तथा हरे द्वीप (समुद्री शैवाल प्रौद्योगिकी); गांधीग्राम, डिंडीगुल जिला (चिकित्‍सीय एवं सगंधीय पादपों और शुष्‍ककों हेतु प्रौद्योगिकी); श्रीपेरूम्बुदूर, कांचीपुरम जिला (चर्मशोधशाला-बहिस्रावों का न्‍यूनतमीकरण); रानीपेट, वेल्‍लौर जिला (चर्मशोधशाला अपशिष्‍ट जैव परिष्‍करणशाला); और नेलमदूर, इरावदी, नेलमदूर, मुल्‍लीमुन्‍नै, थिरुपालीकुड़ी, करनकुडु (रामनाथपुरम जिला) मेलाकुडुमुर और अक्‍कारापट्टै, नागापट्टीनम जिला (आर ओ प्‍लांट) 
*********
